
БЕЛАРУСКАЯ ГІСТАРЫЧНАЯ НАВУКОВАЯ  
ЛІТАРАТУРА КАНЦА ХХ – 10-Х ГГ. ХХІ СТ.  
ПА ГІСТОРЫІ ЗНЕШНЯЙ ПАЛІТЫКІ ВЯЛІКАГА  
КНЯСТВА ЛІТОЎСКАГА Ў КАНЦЫ ХІV –  
ПЕРШАЙ ПАЛОВЕ XVI СТ.
BELARUSIAN HISTORICAL SCIENTIFIC LITERATURE  
OF THE END OF THE XX – 10S OF THE XXI CENTURY  
ON THE HISTORY OF FOREIGN POLICY OF THE GREAT  
DUCHY OF LITHUANIA AT THE END OF THE XIV –  
THE FIRST HALF OF THE XVI CENTURY

У артыкуле аналізуюцца асноўныя працы беларускай гістарыяграфіі канца ХХ  – 
10-х гг ХХІ  ст., прысвечаныя вывучэнню асобных аспектаў знешняй палітыкі Вялікага 
Княства Літоўскага ў канцы XIV – сярэдзіне XVI ст. Робіцца выснова, што у беларускай 
гістарыяграфіі знешняя палітыка Вялікага Княства Літоўскага ў канцы ХІV – першай 
палове XVI ст. застаецца перспектыўным кірункам навуковага вывучэння.

Ключавыя словы: гістарыяграфія; знешняя палітыка; Вялікае Княства Літоўскае.

The article analyzes the main works of Belarusian historiography of the end of the XX – 10s 
of the XXI century, devoted to the study of certain aspects of the foreign policy of the Grand 
Duchy of Lithuania at the end of the XIV – the first half of the XVI century. It is concluded that in 
Belarusian historiography the foreign policy of the Grand Duchy of Lithuania at the end of the 
XIV – the first half of the XVI century remains a promising area of scientific study.

Keywords: historiography; foreign policy; the Grand Duchy of Lithuania.

Знешняя палітыка вялікага Княства Літоўскага (далей  – ВКЛ) у  кан-
цы ХІV – першай палове XVI ст. доўгі час не была прадметам асобна дас-
ледавання ў беларускай гістарыяграфіі. У  беларускай дарэвалюцыйнай 
гістарыяграфіі мала ўвагі надавалася распрацоўцы пытанняў, звязаных 
са знешняй палітыкай ВКЛ. Пытанні знешнепалітычнай гісторыі ВКЛ 
асвятляліся пераважна ў кантэксце яго двухбаковых адносін з Вялікім Кня-
ствам Маскоўскім, Польшчай, Тэўтонскім ордэнам, татарскімі Ордамі.

У савецкі час у  беларускай гістарыяграфіі фундаментальных дасле
даванняў па гісторыі знешняй палітыкі ВКЛ у  канцы ХІV  – першай па-
лове XVI ст. таксама не з’явілася. Беларускія даследчыкі пераважна 
займаліся сацыяльна-эканамічнымі пытаннямі гісторыі ВКЛ, абыходзя-
чы знешнепалітычную дзейнасць дзяржавы. Толькі некаторыя аспекты 
знешняй палітыкі ВКЛ павярхоўна выкладаліся айчыннымі гісторыкамі 
ў рамках комплексных работ па «Гісторыі БССР», для якіх было характэр-
на празмерна ідэалізаванае ўяўленне пра непарушнае сяброўства брацкіх 
славянскіх народаў і  прыцягненне славянскага насельніцтва ВКЛ да Ма-
сквы, стаўшае своеасаблівай догмай для савецкай гістарыяграфіі [1]. 
Па сутнасці, беларускія гісторыкі звярнуліся да даследавання праблемы 
знешняй палітыкі і міжнароднага становішча ВКЛ толькі з канца 80-хх гг. 
ХХ ст. Адным з першых быў А. П. Грыцкевіч, у працах якога разглядаўся 
шырокі спектр пытанняў знешняй палітыкі ВКЛ у канцы ХІV – першай па-
лове XVI  ст., у  першую чаргу адносіны з Вялікім Княствам Маскоўскім, 
Крымскім ханствам, Польшчай, Свяшчэннай Рымскай імперыяй герман-
скай нацыі і інш. [2; 3].

Вялікая колькасць прац, прысвечаных разнастайным пытанням знеш-
няй палітыкі ВКЛ у канцы ХІV – першай палове XVI  ст., з’явілася ў бе-
ларускай гістарыяграфіі пасля набыцця Рэспублікай Беларусь дзяржаўнага 
суверэнітэту ў 1991  г. Яны прадстаўлены не толькі артыкуламі, але і ды
сертацыйнымі даследаваннямі, а таксамам манаграфіямі. У ліку навукоўцаў, 
што звярталіся да знешнепалітычных пытаннняў гісторыі ВКЛ у  кан-
цы ХІV  – першай палове XVI ст. можна назваць А. П. Грыцкевіча [4; 5; 
6], А.  А.  Яноўскага [7], В.  І.  Бобышава [8], У.  І.  Канановіча [9; 10; 11; 
12; 13], В.  М.  Цемушава [14; 15; 16], Л.  В.  Мікалаевай [17; 18; 19; 20; 
21; 22], М. А. Шніпа [23], А. А. Любай [24], Б.  І. Сідарэнка [25; 26; 27], 
А.  І. Дзярновіча [28; 29; 30; 31], А. В. Ціхамірава [32], А.  І. Грушы [33], 
Ю. У. Сіткевіч [34].

Шырокае кола праблем прадстаўлена ў дысeртацыйным даследаванні 
В. І. Бобышава. У ім гісторык разгледзеў комплекс пытанняў і палітычных 
установак, якія дамінавалі ў знешнепалітычнай дзейнасці дзяржаў усход
нееўрапейскага рэгіёна. Даследчыку ўдалося прааналізаваць прычыны, ха-
рактар і вынікі дыпламатычнага і ваеннага супрацьстаяння ВКЛ і Вялікага 
Княства Маскоўскага. Па яго меркаванні, барацьба паміж імі з 30-х гг. XVI ст. 
стала вызначальным фактарам міжнародных адносін ва Усходняй Еўропе [8].

Новым крокам у  беларускай гістарыяграфіі знешняй палітыкі ВКЛ 
сталі працы У.  І.  Канановіча [9; 10; 11; 12; 13]. У  сваім дысертацыйным 
даследаванні навуковец правёў комплекснае вывучэнне арганізацыі і функ-
цыянавання дыпламатычнай службы ВКЛ у 1480 г. – першай чвэрці XVI ст. 
Побач з аналізам яе ўнутранага ўладкавання, даследчык звярнуўся і  да 
знешніх акцый пасольстваў па ўрэгуляванні адносін ВКЛ з Маскоўскай 
дзяржавай і Крымскім ханствам. У.  І. Канановіч вызначыў, у якіх формах 
ажыццяўляліся дыпламатычныя кантакты паміж суседнімі дзяржавамі 
(дыпламатычнае ліставанне, абмен граматамі, пасольствамі), якія метады 
выкарыстоўваліся для дасягнення сваіх мэтаў падчас правядзення дыплама-
тычных перагавораў. Аўтар адным з першых надаў увагу ўзаемаадносінам 
ВКЛ з Крымскім ханствам [9]. Так  званы «Крымскі фактар» быў 
прааналізаваны гісторыкам і ў асобных публікацыях [11; 12].

Аналагічны комплекс пытанняў, але ў дачыненні да знешняй палітыкі 
ВКЛ быў закрануты ў дысертацыі Л. В. Мікалаевай. Структурна даследа-
ванне складалася з трох узаемазвязаных частак, у якіх разгледжаны пытанні 
кіраўніцтва знешняй палітыкай ВКЛ у  канцы XV  – сярэдзіне XVI ст., 
асноўныя сродкі, формы і метады рэалізацыі, а таксама галоўныя напрамкі 
ажыццяўлення знешняй палітыкі ВКЛ указанага перыяду. У  іх ліку 
ў даследаванні разгледжаны стасункі ВКЛ з Вялікім Княствам Маскоўскім, 
Польшчай, Тэўтонскім і Лівонскім ордэнамі, Крымскім ханствам, Вялікай 
Ардой, Малдаўскім Княствам, Венгрыяй, Чэхіяй, Свяшчэннай Рым-
скай імперыяй, Нагайскай і  Астраханскай ордамі, Францыяй, дзяржавамі 
Апенінскай паўвыспы [18]. Даследчыцай таксама былі асветлены пытанні 
гістарыяграфіі праблемы знешняй палітыкі ВКЛ [17], асноўных напрамкаў 
яе рэалізацыі [19; 21], узаемаўплыву дынастычнай палітыкі Ягелонаў 
і  знешняй палітыкі ВКЛ [20], уплыву рэлігійнага фактару на знешнюю 
палітыку [22].

У пачатку ХХІ ст. у  беларускай гістарыяграфіі з’явіліся новыя тэн
дэнцыі ў асвятленні міжнароднага жыцця ва Усходняй Еўропе XV– 
XVI стст. Па-першае, у беларускіх гісторыкаў узрасла цікавасць да выву-
чэння заходняга кірунку знешняй палітыкі ВКЛ: адносін са Свяшчэннай 
Рымскай імперыяй, Лівонскім ордэнам [28; 29; 30; 31]. Па-другое, сталі 
падымацца пытанні ўплыву ўнутрыпалітычных падзей ВКЛ на сітуацыю 
ва ўсходнееўрапейскім рэгіёне [23]. Па-трэцяе, быў зроблены акцэнт на 
выяўленне знешнепалітычных фактараў, якія ўплывалі як на ўнутранае, 
так і на міжнароднае жыццё дзяржаў Усходняй Еўропы, у тым ліку ВКЛ 
[24].

Можна адзначыць даследаванне М. А. Шніпа [23]. Аўтар прааналізаваў 
уплыў паўстання М. Глінскага, якое адбылося ў ВКЛ у 1508 г., на развіццё 
літвінска-маскоўскіх узаемаадносін і на расклад палітычных сіл ва Усход-
няй Еўропе. Самога М. Глінскага даследчык палічыў ініцыятарам стварэння 
антыягелонскай кааліцыі 1510-х гг., а таксама пасрэднікам, з дапамогай яко-

га наладжваліся сувязі вялікага князя маскоўскага Васіля ІІІ з імператарам 
Свяшчэннай Рымскай імперыі, Тэўтонскім ордэнам, Саксоніяй.

Зусім з іншага пункту гледжання ўдалося сучасным беларускім 
гісторыкам глянуць на пытанне прыналежнасці «рускіх зямель», якое ў са-
вецкай гістарыяграфіі адназначна вырашалася на карысць Вялікага Княства 
Маскоўскага. Так, на думку Б. І. Сідарэнка, «руская зямля» з’яўлялася эт-
накультурнай і этнаканфесійнай прасторай, а не палітычным цэлым. Таму 
нельга разглядаць яе як «вотчыну» Вялікага Княства Маскоўскага [27, c. 35].

Звяртае на сябе ўвагу даследаванне А.  А.  Любай, у  якім падымаліся 
пытанні, што датычаць уплыву татарскіх ханстваў і асобных татарскіх орд 
на міжнародныя адносіны ва Усходняй Еўропе ў канцы XV – першай трэці 
XVI  ст. [24]. Яна зрабіла акцэнт на характарыстыцы ролі татар у  знеш-
няй палітыцы ВКЛ, Вялікага Княства Маскоўскага, Асманскай імперыі, 
Малдаўскага Княства.

На тэхнічныя бакі ажыццяўлення знешняй палітыкі ВКЛ пралівае святло 
манаграфія А. І. Грушы, прысвечаная дзейнасці канцылярыі ВКЛ [33]. Ад-
ной з важнейшых яе функцый было забеспячэнне практычнай дзейнасці ды-
пламатычнай службы ВКЛ неабходнымі архіўнымі звесткамі і дакументамі. 
З кола яе супрацоўнікаў рэкрутаваліся дыпламатычныя агенты. Канцыля-
рыя ажыццяўляла дакументальнае афармленне распараджэнняў гаспада-
ра, паноў Рады і  ўхвал соймаў, што датычылі мабілізацыйных і  ваенных 
мерапрыемстваў, мераў фінансавага забеспячэння ўсіх сфераў знешняй 
палітыкі [17, с. 31].

Цікавае даследаванне было падрыхтавана Ю. У. Сіткевіч [34]. У ім аўтар 
звярнула ўвагу на абставіны фарміравання Вялікім Княствам Маскоўскім 
кааліцыі, скіраванай супраць дзяржаў ягелонскай лігі, у першую чаргу су-
праць ВКЛ. Заслугоўваюць увагі матэрыялы, якія характарызавалі ролю  
крымскага, малдаўскага, прускага, венгерскага складнікаў у  працэсе 
літвінска-маскоўскага супрацьстаяння, а таксама дыпламатычных «гульняў» 
Маскоўскай дзяржавы з Рымскай курыяй і Свяшчэннай Рымскай імперыяй 
з мэтай дасягнення перавагі ў барацьбе з ВКЛ.

Такім чынам, нягледзячы на тое, што сучасным беларускім гісторыкам 
удалося пашырыць кола праблем па вывучэнні асобных аспектаў знешняй 
палітыкі ВКЛ, выпрацаваць новыя падыходы да іх ацэнкі, зрабіць шэраг 
важных вывадаў, у беларускай гістарыяграфіі знешняя палітыка ВКЛ у кан-
цы ХІV – першай палове XVI ст. застаецца перспектыўным кірункам на-
вуковага вывучэння.

